
U23 Wrestling C’ship: Vishvajit-i
silver medal angu

Sorkari Delhi ya India-Pakistan arrtsü
kümdaktsüogo: Abhijeet Dipke

WENN ajanga state nung tetsür dak tashi aliba sayur: Advisor MathungCNTC-i NSSB tatidang thinentsü ayongzüker
Dimapur, Mongputeni/Oct. 15
(TYO): Central Nagaland Tribes
Council (CNTC) ajanga Nagaland
Staff Selection Board (NSSB)
dang aruya aliba Combined Staff
Recruitment Examination (CSRE)
anogo melenshitsü ayongzükogo,
koba Sümi kin asoshi tongtipang
Ahuna benjong den tsükteper.

Ahuna ya sodi anogo ka kisüng
masü saka telungjem, tenüngsang
agütsüba aser lisopur semnangren
benjongba mapang lir. Iba ama
tongtipang anogo ka nung career
tsütsü tetoktepba tatidang agiba
ajanga candidates tem jenjang
tamajung ka nung yutsür, aser
parnoki sobaliba benjong
tongtipang ka nung shilem agitsü
asü employment opportunities
nung temulung agütsütsü ta
tasüngdangba aitdaktsür, ta ashi.

NSSB-i mapang shidak nung
recruitment examinations junga

agitsü asoshi bendanga agütsür
inyakba atema pela agizüker.
Ajisüaka sobaliba benjongbentsü
tem asadanga tejangrar ajak nem
kasa maongka agütsütsü tim ta
angateter, ta CNTC-i ashi.

Anungji tejangrar tem
tarendak makai temulung sunepa
tatidang nung shilem agitettsüsa
iba tatidang anogo thinener tapet
anogo ka shimteta agitsü
ajungshir.

Iba den Nagaland nung
tejangja kin tem indang benjong-
bentsü jangjatepa tarutsü nung iba
ama tensa majurutsüsa tatidang
anogotem latettsü ayongzüker, ta
CNTC ajangasa ashi.

Kaketshiri aginüba ama aser
asen sobaliba tajung wazüka
ayutsü mechi ketdangsür temi
tapet mera agitsü temulung lema
lir, ta CNTC sangdong ajangasa
ashi.

Brehostibarnü Agri Expo, Chümoukedima nung 5 buba WENN bazaar alidang tangokba noksa
achichilen aser Advisor, Agriculture, Mathung Yanthan angur.

Dimapur, Mongputeni/Oct. 15
(TYO): Tetsür temi aniba
enterprises jenjang ajungketba ya
rongsenketzüng sentong kisüng
masü saka Nagaland tarutsü
nübur aser rongsenketzüng nung
rongsen inoka ayuba lir, ta MLA
& Advisor, Agriculture, Mathung
Yanthan-i Brehostibarnü ashi.

Agri Expo nung 5 buba
WENN bazaar nung jembidang,
Naga nunger lanurtem aser talisa
Naga tsür temi entrepreneurship
nung tetsüng ajemokba ngua
ajungmesor, ta Mathung-i ashi.

Tetsürtem dak rongsenketzüng
nung shilem agitsü tashi aliba
kisüng masü saka yakbang sür
anitsü tashi lir ta Women
Entrepreneurs Network Nagaland
(WENN) züngsem temi
sayutetogo.

"Tetsür entrepreneurship yagi
'layer' balala nung kongshir, koba
asenok ajaki meteta lir. Kodang
tetsür ka rongsenketzüng tashi
lidir, tajangzük ya kibong, tanur
aser nüburtem tashi alir," ta pai
ashi.

Pai entrepreneurs aser WENN
dang exhibitions aser bazaars

alema aotsü ayongzüka liasü. Iba
ama sabang ya shisatsü tasen
adokdak, shisa lemsatepba
tesendaktep atema tesep ka ama
kumtettsü, senotsü atema
süngkum aser markets tuluba
atema apu amai asütsü.
Entrepreneurs, sorkar indang
departments, banks, investors, e-
commerce platforms, retailers
aser national markets tsüngta
asenoki tesendaktep tashi taitba
yangerti, ta pai ayongzük.

Nagaland nung sempet,
resources mesüra maongka agi
anünga mali. Asenok nüngdakbaji
item tashi ya 'Es' asem -
Entrepreneurship, Employment
aser Economic growth dangi
meyipdaktsütsüla. Asen lanurtem
ya mapa bushir kisüng masütsüla
saka mapa adokdaktsür,
innovators, producers aser
entrepreneurs asütsüla, ta Advisor
Yanthan-i ashi.

Businesses temai adoka aintsü
aser tokteptettsüsa sorkari
ecosystem yanglutsür. Ajidang
masü senotsü, technology,
training, incubation, processing
aser market opportunities tajungba

agütsütsü atema inyaker, ta ashi.
Sorkari sapang kisüng

yanglutsütettsü aser mera
tatembangba ya entrepreneurs
temi parnok sasa agitsüla.

Asen lanurtem tanga leni moi
iba entrepreneurship nung shilem
ka kumdakja asen ket nung sempet
aliba tajungba nung amshitsüsa
asenoki Nagaland yangluti. Skills
angazükang aser entrepreneurship
tenzükang, ta ashi.

WENN ya tashi taitba akumer
aser ibaji tetsür dak tashi aliba
alimai metetba nung takok tulu lir.
5 buba WENN bazaar ya
tetsürtem enterprise tanüla ainba
kuli lir, ta pai ashi.

Advisor Yanthan-isa state
sorkari Agri Expo nung ki o jen
tajungba kuma yanglutsü sentong
lir ta ashi. Ajak junga ora, iba
maparen taruba küm tenzüktsü.

Nagaland tesem balala nungi
tetsür entrepreneurs 150 dak tema
asemnü WENN bazaar nung
shilem agitar, koba tetsür
entrepreneurs tem lungjemtsü,
sendakteptsü, tashi yangertsü aser
entrepreneurial ecosystem
yangertsü asoshi sapang lir.

Nagaland Police nung Constables 1137 shimtsü
Dimapur, Mongputeni/Oct. 15
(TYO):  Nagaland Police-i
Nagaland nung aliba Naga nunger
lisopur tetsür aser tebur temsüa
alirtem open rally ajanga
Constable (General Duty) posts
1137 shimtsü atema applications
meshir.

Office of the Director General
of Police, Nagaland ajanga
advertisement ka agütsüba nung
ashiba agi, iba recruitment ya
Departmental Recruitment Board
(DRB) aser District Level
Screening Committees (DLSC)
ajanga district headquarters
ajunga nung mapang kasa nung
agitsü.

Item post atema "Non-
Indigenous Tribes" indang
applications magizüktsü, ta ashi.

Vacancies nungya Gauhati

High Court, Kohima Bench
ajanga obendang agütsüba ama
posts 1053 aser Recruitment
2025 nungi anüngba backlog
vacancies 84 alitsü.

Posts 1053 indang pay scale
ya Level-3 den Grade Pay sen
1800 nung pay band sen 5200-
20,200 alitsü. Post lemsaba ya
2011 Census nung ajemdaker kin
ration nung alitsü.

Backlog posts 84 ya kasa pay
scale nung alitsü aser item ya
September 30, 2025 nü
recruitment advertisement
adokba mapang meshimtetba kin
aser districts tem atema kisüng
alitsü, ta ashi.

Backlog category kübok
Mokokchung district nung Ao
kin atema vacancies 47 aser
Phom asoshi ka lir. Dimapur,

Nagaland nung Electoral Roll atema Special Drive agir
Dimapur, Mongputeni/Oct. 15
(TYO): Nagaland nung electors
tasen/mezüngok alirtem
züngoksemtsü atema Special
Drive ka tenzükogo. Temsüa
aliba voter kata Electoral Roll
nung mezüngok metoktsütsü
nükjidong nung CEO Nagaland
aser Election Commission of
India ajanga iba mera ya agir, ta
sangdong ka ajanga ashi.

Iba Special Drive yagi
Nagaland nung aliba Assembly
Constituencies ajunga nung
temsüa aliba voters ajunga
ayimjemtsü.

"No eligible voter to be left out
of electoral roll" nükjidong
tongtettsü atema District Election
Officers 17, Electoral Registration
Officers (EROs) 44, Assistant
Electoral Registration Officers
(AEROs) 64, Additional Assistant
Electoral Registration Officers
(AEROs) 63, BLO Supervisors 259
aser Booth Level Officers (BLOs)
2399 iba mapa inyaker, ta ashi.

Iba nükjdong tongtettsü atema
campaign maneni alitsü. Electoral
Roll dak sendakba nung
metokmeperi lira mesüra Form-

6 filing nung teyari nüngdaka lira,
meratai Helpline Number 1950
nung jembitettsü mesüra District
Election Officer (District level)
mesüra Electoral Registration
Officer (AC level) office nung
amenoka aliba Helpdesks nung
office mapang tongteprateptsü
akok, ta sangdong ajanga ashi.

Temsüa aliba voters temi
draft electoral roll nung pei
tenüng repranga October 20,
2026 tashinung metongshitsü
mesüra melenshitsü akok.

Voters tasen atema application
form ya Form-6 alitsü. Voter
enrolment ya küm tepiyong
inyaker aser voter tasen/
mezüngoki alirtemi mashi
mapang Form-6 amshia pei
tenüng Electoral Roll nung
inokdaktsütettsü.

Tang amshiba Electoral Roll
nung tenüng inoktsü/indoktsü
atema tai aputsü atema Form-7
amshi, talidak ki melenshiba/
Existing Electoral Roll nung
entries metongshitsü/EPIC
melentsü/Marking of PwD atema
Form-8 amshitsü, ta sangdong
ajanga ashi. Chümoukedima aser Niuland

nung Ao kin atema vacancies ti,
Sumi kin atema toku,
Chakhesang kin a tema
pezü(tebur asem, tetsür ka),
Chang, Khiamniungan aser
Rengma kin a tema ka-ka,
Phome atema ana, Sangtam
(tebur asem, tetsür ka) aser
Zeliang atema asem-sem alitsü.

Tseminyu distr ict nung
Rengma kin atema vacancies
asem lir.  Phom backlog
vacancy ya Mokokchung
district kübok Anaki (Old) aser
Anaki 'C' yimtsüngtem nung
aliba Phom kin atema kisüng
alitsü, ta ashi.

Online application window
ya October 31, 2026 nü
lapoktsü aser November 30,
2026 nü shibangtsü.

Nagaland Police-i IMFL 581.520 litres apu
Dimapur, Mongputeni/Oct. 15
(TYO): Tenokdangba makai
temesepba yi ayoker aser yua lir
ta Medziphema nung aliba
nüburtemi osang agütsüba nung
ajemdakeer October 14, 2026 nü
ADC Chümoukedima aser
Medziphema Police Station
indang jurisdiction telungzük
nung temulung melemi aliba
tesemtem meita bushia ao.

Nagaland nung ozüng alema
Indian Made Foreign Liquor
(IMFL) ayokba azüoktsü aser
Liquor Total Prohibition Act,
1989 shidak amshitsü mechi iba
operation agia liasü, ta Nagaland
Police sangdong ka ajanga ashi.

Iba mapang police teams temi
Medziphema Town Junction,

Jharnapani Junction aser National
Highway 29 densema temeket
tesemtem nung yi ayoker aser
rizünga yua lir ta temulung
melemi aliba tesemtem mita
bushia liasü.

Iba mapang parnoki brand
balala indang IMFL 581.520 litres
pua liasü.

Iba operation mapang yi
ayokba nung dena lir ta temulung
melemteti nisung ana apu aser iba
sülen PR bond nung chiok.
Ozüng agi mela aliba mera balala
agiba mapang lir. Iba ama ozüng
alema yi ayokba aser rizünga
ayuba osang tem police nem
metetdaktsütsü maneni nüburtem
ayongzüker, ta Nagaland Police
sangdong ajangasa ashi.

 NU Kohima Campus nung RMC agiogo

Dimapur, Mongputeni/
October 15 (TYO): Financial
year 2026-27 atema Jakhama
yimtsüng ya Myki Village ama
adopt asütsü atema formal
sentong October 15 nü
Panchayat Hall, Jakhama
Village, Kohima nung agiogo.
Iba sentong nung MLA,
Kevipodi Sophie alakteta jaoker
liasü.

Iba sentong ya Department
of Women Resource
Development indang Myki
Village Adoption Initiative
(Myki Activities) kübok benoka
inyakdar. State sorkar indang
'one district - one product,'
policy kübok iba sentong yagi
yimtsüngtem nung tetsürtemi

benoka inyaka aliba maparen
balala tajungba küma
ajungkettsü aser shishilembadak
balala den tajungba
sendakteptsütsü meranger.

Jakhama yimtsüng kübok
kiyong ti nungi tetsür aluyimer
ter hybrid onion tsünütsü atema
shimogo, koba yimtsüng nung
tanga kanga takok ngua
tsünüdar.

Brehostibarnü formal sentong
agiba sülen technical session-a
ka agia liasü. Sentong nung
Jakhama Village Council, VDB,
Jakhama Women's
Organization aser Department
of Women Resource
Development nungi
ketdangsürtemi shilem agia liasü.

Jakhama yimtsüng Myki Village ama adopt süogo

Kohima, Mongputeni/
October 15 (TYO):
Department of Teacher
Education, Nagaland University,
Kohima Campus, Meriema-i
ayongzüka "Enhancing
Research Capacities through
Digital Tools: From Theory to
Practice" dak sendakba nung
anogo 10 Research
Methodology Course (RMC)
agiba October 14 nü
tembangogo. Iba sentong ya
Indian Council of Social
Science Research (ICSSR)-i
sponsor süa liasü.

Tatembangbuba sentong
nung o jembiba mapang Senior
Professor, Department of
English, Nagaland University,
Dr. Nigamananda Das-i, RMC
ya tangazüktsü aketba, tanü
asüng den apetba aser
tajangzük aketba exercise ka lir
ta shia, linük kübok tesem balala
nungi sentong nung shilem
agirtem dang pei wadang nung
mongin akümtsü aser lokti liba
terenlok atema teyari agütsütsü
mepeshia liasü.

Paisa, parnok dang research
paper tem maneni zülutsü aser
parnok mapa asoshi tangar nem
parnok metetdaktsütsü ajungshi.
Iba sülen pai Prof. Anju Verma
aser Dr. Seema Rani Thappa

nati züluba "Work Life Balance
among women: Challenges
opportunities transformation"
kaket sayaja liasü.

Anogo ter agiba course
indang osang agütsüba mapang
PhD Scholar, Department of
Teacher Education Angukali S
Swu-i ashiba agi, October 5
nungi 14 nü tashi agiba RMC
ya, expert lectures, practical
demonstrations, aser hands-on
activity balala ajanga
bushisüngdang tashi
itshidaktsütsü nükjidong nung
ayongzükogo, kong
bushisüngdang hadirtem,
literature reviews, data analysis,
academic publishing, plagiarism
detection, adser research ethics
amala densema lir.

RMC atema shisalen
sayurtemji Professor G. N.
Tiwari, Professor Pranab
Prabhakar , Dr. Anu G. S,
Professor P. K. Patnaik, Dr.
Sushil Kumar Singh, Dr. Monita
Wahengbam, Dr. Thongam
Thomas Singh, Dr. Roopam
Bachhil, Dr. Subhashish
Banerjee, Professor Manoj
Saxena, Professor Amit
Gautam , Dr. K. Thiyagu Suriya
Q, Dr. Prabhakar Sharma, Dr.
Prasenjit Pal, Professor Vimal
Kishor, Dr. Subhash Mishra,

Dr. Chanlang Ki Bareh, Prof.
Ashutosh Tripathi, Dr. Seema
Rani Thappa aser Prof.
Lungsang Zeliang nunger liasü.

Central University of
Haryana nungi Shivam Mohra
indang bushisüngdang Best
Research paper ta sangdong
aser Nagaland University nungi
Visalieto Lhousa tanabuba
jenjang nung liasü.

Sikkim Central University
nungi Anisha Chhetri nem Best
Poster Presentation naroküm
agütsü aser Nagaland
University nungi Zevisanuo
Khate tanabuba jenjang nung
liasü.

Sikkim Central University
nungi Anisha Chhetri, Tezpur
University nungi Mintu Kumar,
NU Kohima Campus nungi Raj
Kr. Chhetri aser Nagaland
University, Lumami nungi C.
Yelih Konyak nungeri parnok
tajangshiba lemsatepa liasü.

Sentong nungsa Prof. Anju
Verma-i tepela o jembi.

Prof, N, Venuh,,Pro- Vice
Chancellor NU Kohima
Campus aser Prof. Jano S.
Leigise, Dean, School of
Humanities & Education, NU-
Kohima Campus na RMC
indang patron aser co-patron
liasü.

Research Methodology Course nung shilem agirtem tangokba noksa nung angur.

Dimapur, Mongputeni/
October 15 (TYO): Deputy
Commissioner of Kohima, B.
Henok Buchem, NCS-i October
15 nü Central Plaza, Multi-
Level Car Parking, Kohima
nung Ward-19 App
amenoktsüogo.

Iba inyakyim ya Kohima
Municipal Council (KMC) Ward-
19 Councillor Medoviu Martin
Suohu-i apiteta inyakba lir.

Alakteta jaoker ama sentong
nung o jembiba mapang
Buchem-i, iba inyakyim tajung
asoshi councillor aser kiyong

nung alirtem nem tenüngsang
agütsü aser ashiba agi, iba app
yagi kiyong nung aliba nüburtem
aser kiyong ketdangsürtem
tsüngda tongtepratep tajungba
akümtsü, ken o balala osang
agütsütsü asoshi teyari
agütsütsü aser osang tsüsang
tajungba aser takaraba angutsü
asoshi teyari agütsütsü, ta ashi.
Paisa, ken o dak sendaka aliba
ketdangsürtem dang application
ya user-friendly, secure aser
responsive südaktsütsü
mepeshia liasü.

Kohima ya Nagaland nung

mezüngbuba district ta shia
Buchem-i,  public service
agütsüba, purapitetba,
merekmeju aser lisopurtem nem
shilem agidaktsüba dak
sendakba nung tangar asoshi
tatishitsü ka asütsü ajungshi.
Paisa, Kohima nung Deputy
Commissioner office amenoker
küm 150 ajungtsü aliba indang
lemsatep.

Nüburtemi pei khuret
angatettsüla ta shia Deputy
Commissioner-i, yimti yimtong
jana-a toktsüba, jana mashi
mashi entokba süoki ia bilemba

lemsatepba den yimti mereka
toktsütsü atema municipal
ketdangsürtem aser
merekmejurtem den ajaki
angatettepa inyaktsü kanga
tongtibang ta ashi. Pai, kiyong
shia nung pei meyong solid
waste management plan
amenoktsü aser kibong shiai
jana kanga junga bendanga
entoktsü aser takok tashi
menenmechia metoktsütsü
mepeshia liasü.

Iba app amenokba indang
jembiba mapang Councillor
Medoviu Martin Suohu-i, kiyong
nung alirtem dang app amshitsü
atema technology inyakyim
mejangjai aliba tientet rogotem
nem teyari agütsütsü mepeshia
liasü. Paisa, iba sabang yagi
WhatsApp group tem nung
osangtsüsang parnokshiba nung
tetsüdaktsü adokba bentettsütsü
aser hardware stores,
restaurants aser tanga
establishment tem amala indang
business contacts tem agütsütsü
aser iba ajanga tayoker aser talir
na tsüngda sendakteptsütsü, ta
ashi.

Ano Suohu-i, merekmeju
dak sendakba feature tem
indang metetdaktsü, kong jana
bendenba truck tracking
densema lir. Paisa, Ward-19
leper December ita nungibo
amshi tenzüktsü ta ashi. Maneni
pai admission agidaktsütsü
atema kaketshirtem nem teyari
agütsüba aser Ward-19 nem
laptop ka den printer aser
walkie-talkie tem tenla agütsüba
atema lanurtem dang kanga
pelaba lemsatep.

Application indang jembiba
mapang Er. Benny Suohu-i, Ward-
19 Connect App, Version 1.0 nung
grievance portal ka, developmental
gallery, council directory,
emergency contacts aser
notifications densema lir ta ashi.
Paisa, kiyong nung alirtem dang iba
sabang ya takok tashi amshitsü
aser service tajungba agütsütsü
atema telmelenshitsü alibatem
metetdaktsütsü ayongzüka liasü.

Sentong nung KMC Chief
Executive Officer, Alemyapang
Longchar aser Ward-19
Chairman Kekhruhol Mekro
natia o tatsütsü jembia liasü.

Digital governance akangshitsü atema Ward-19 App amenokogo

DC Kohima, B. Henok Buchem, den Councillor Medoviu Martin Suohu, aser ketdangsürtem
tangokba noksa nung angur.

Dimapur, Mongputeni/
October 15 (TYO): Seva
Setu Abhiyan campaign
tenzüker October 15 nü anogo
anabuba jungogo.  Department
of Power-i, Secretariat Junction,
Kohima nung tang benoka aliba
Seva Setu Abhiyan sentong
ajanga Pradhan Mantri Surya
Ghar: Muft Bijli Yojana
ajungkettsü merangdar.
Nüburtem nem tangazükba
agütsütsü aser rooftop solar
installations atema consumer
tem züngoksemtsü asoshi teyari
agütsütsü nükjidong nung iba
campaign ayongzüka agidar.

Minister for Power and
Parliamentary Affairs, K.G.
Kenye-i iba tesem semdanga
vendor aser bank nungi
ketdangsürtem den sensak
asem aser parnok mapa tajung
asoshi tenüngsang agütsüba den
rooftop solar installation
ajungkettsü atema inyakyim
maneni nongita yaritsü
ajungshia liasü.

Iba scheme benoka inyaktsü
atema tetsüdaktsü balala

ajangshiba indang jembiba
mapang K.G Kenye-i, device tem
malfunction asüba ajanga
menomeyangba aser tashishiba
balala adokba aser technology
tasen agizüka amshitsü asoshi
lokti-i mezüngbo nongnangba
amala tetsükdaktsü balala
lemsatep. Paisa, item
tetsükdaktsütem bentettsü asoshi
aser subscription target tongtettsü
atema department bendanga
agütsür aliba lemsatep.

Scheme indang nüburtem
nem metetdaktsütsü aser
tamang kadaktsütsü koda
tongtibang iba indang
lemsatepba mapang pai,
installation tem takok ngua
aoba aser tajangzük anguba
reprangteta akümer asünung
nüburtem timbai shilem agitsü ta
temulung lema bilemba
lemsatep. Inyakyim
atsülangshitsü aser rooftop solar
power adopt asütsü atema
kibong timba ajungmesotsü
department maneni bendanga
agütsür lir, ta Minister-isa
shisem.

Seva Setu Abhiyan-i Kohima nung Surya Ghar Yojna ajungketer

Kolkata nung US Consulate General küm 250 ajungba amongSC-i Election Commission dang SIR
dak sendakba telangzüba meshir

October 12, 2026 nü Kolkata nung U.S. Consulate General küm 250 ajungbamong nung U.S.
Ambassador Sergio Gor aser West Bengal Finance Minister Dr. Swapan Dasgupta na adenba
noksa nung angur.

October 15, 2026 nü Chennai nung Tamil Nadu Angh tasenba,
Rajendra V ishwanath Arlekar-i office apa agizükdang
tangokba noksa nung angur.

October 15, 2026 nü New Delhi nung Supreme Court temeket nung Delhi Government
Health Centre (DGHC) building tasen sülokba Chief Justice of India (CJI), Justice Surya
Kant-i semzüktsüdang tangokba noksa nung angur.

Kolkata, October 15, 2026
(Agencies): Kolkata nung US
Consulate amenokba sülen küm
250 ajungba sentong ka October
12, 2026 nü ITC Royal Bengal
nung mongogo; iba sentong
nungji US Ambassador Sergio
Gor aser West Bengal Finance
Minister, Dr. Swapan Dasgupta
na densema tongti
ketdangsertem aika aden.

America nunger aser India
nunger tsüngda tesendaktep
yangluba sülen Aso ana dak tali
ajungbamong sentong nung
Kolkata nung U.S. Consul
General, Kathy Giles-Diaz-i
sorkar ketdangsertem, business
lenirtem aser lokti balala nungi
ketdangsertem pelaa agizük.

Iba sentong ya U.S. Mission
to India's Freedom dak
sendakba aser 1776 küm
Declaration of Independence

sangdonga sign asüba dak
sendakba sentong liasü.

Kasa sentong nung U.S.
Navy Band Orient Express-ia
shilem agi aser Musician 3rd
Class Katie Grace Stephenson-
i India aser US naprongla
indang naklu ken aten.

Ambassador Gor-i, US-
India tesendaktep tajungba
akümba ajanga linük anaprongla
tajangzük angur, ta metetdaktsü.

Gor-i, "Taonung onoki
America nunger nüchiso ngur
küm 250 ajungbamong
amonger. Yangi Kolkata nunga
asenoki U.S-India partnership
amonger, koba ajanga asen linük
anapronglai tajangzük angur," ta
metetdaktsü.

U.S. Consul General Kathy
Giles-Diaz-i, "Yangi Kolkata
nung küm 250 ajungbamong
amongba ya maongka tajung ka

lir," ta metetdaktsü.
State Finance Minister Dr.

Swapan Dasgupta-i, "Tang ama
benjung mongpu ka nung yimti
longsoa alidang nenok ajak
Kolkata nung pelaa agizüker.
US nüchiso ngur küm 250
ajungbamong sentong nung
adenba ya maongka tulu. Iba
alizüng tongtetba atema West
Bengal sorkar tenüng nung ni
US nung alirtem nem
tenüngsang agütsür," ta
metetdaktsü.

State consular district 11
nung U.S. Consulate General
Kolkata-i shishilembaba den
investment tesendaktep
tajungba akümtsü, shisaliok aser
sobaliba tesendaktep tashi
itdaktsütsü aser America
nunger o India nunger
tesendaktep tajungba akümtsü
atema inyaker.

New Delhi, October 15
(Agencies): Brihostibarnü
Cockroach Janta Party (CJP)
tentetsang Abhijeet Dipke-i,
Chief Election Commissioner
Gyanesh Kumar kümzüktsü
atema Centre sorkari Delhi ya
India-Pakistan arrtsü
kümdaktsüogo, ta aitsü.

Osangbenertem den
jembidang Dipke-i, Delhi nung
Railways aser Metro services
nokdanger aser yimti tesem
ajaklen security sepaitem
lemzükja lir, ta metetdaktsü.

"Linük wako salaba-a ozüng
alema lir ta nenoki ashir. Shiba
atema? Gyanesh Kumar atema

New Delhi, Mongputeni/
October 15 (Agencies):
Brihostibarnü Supreme Court-i
Election Commission of India
(ECI), chief election
commissioner, Gyanesh Kumar
aser election commissioner ana-
Sukhbir Singh Sandhu aser
Vivek Joshi nunger dang Rahul
Gandhi den opposition INDIA
teloktep nungi lenirtemi voters
aika tenüng agienba aser
Special Intensive Revision
(SIR) inyakyim meshidakba
atema ken o benoka aliba dak
sendakba nung telangzüba
agüjang, ta tuyuogo.

Chief Justice of India Surya
Kant den justice Joymalya
Bagchi nati akümba bench-i EC
aser SIR dak sendakba ken o
angadanga arudar.

EC anema SC nung
temepishiba ken o benokertemi,
electoral roll atema SIR
exercise agiba mapang Eletion
Commission-i agiba
t e l e m t e t b a t e m j i
bushisüngdangtsüla, kechiyong
telemtetbatemji EC nung

züngsem ajaki melungtepa agiba
masü, aser kuli tejangja makai
temsüa alir voters aika tenüng
agienadokogo, ta metetdakja lir.

Ken o benokertemi official
records- files, senden nung
lemtetbatem aser election
commissioner anati ashishiba
onüktemji jungkai adokjang, ta
mepishia lir.

INDIA teloktep lenirtemisa
voters agienbaji audit agitsüla,
booth sasep nung voters tenüng
agienbaji kechi kuli nung
ajemdaker agienar
sangdongtsüla aser temsüa
alirtem tanaben roll nung
züngoktsü atema inyakyim
latettsüla, ta mepishia lir.

Parnokisa Form 6 nung
temelenshi kar ashishia ken o
benok.

Ano külen SC-i October 12
nü Rahul Gandhi leniba nung
opposition lenirtemi Supreme
Court tashi longkak aita aoba
dak sendakba nung CJI Surya
Kant-i, shingaia judiciary
amokmerentsü makok, ta
metetdaktsü.

Amritsar, October 15
(Agencies): Punjab chief
minister Bhagwant Mann-i,
Punjab nung ano 'Aam Aadmi
Clinics' 154 lapokogo, aser ibaji
densemabo state nung Aam
Aadmi Clinics ajak senteper
1,244 lir, ta metetdaktsü.

Mann-i, yimyim dang
ayimba politics masü saka ozü
sorkari ajak nem healthcare
tajungtiba, shisaliok tajungtiba
aser mapa agütsütsü atema
inyaker, ta metetdaktsü.

Harkhowal yimdak lokti den
jembidang pai, item Clinics nung
OPD visits crore 6.48 dak tali
liasü aser kibong lakh 54 nem
sen lakh 10 jenjang treatment
agütsüogo, ta metetdaktsü.

Ajisüaka state nung sorkar
melenshira tetsürtem bus nung
angati senzüdaktsüba aser ita
shia senotsü teyari agütsüba
densema item ama mapatong
aika anenadoktsü, ta pai ashi.

Sangküm küm tetenzüklen
Punjab nung assembly elections
agitsü.

AAP anemba party tem aija
Mann-i, tanga party temi Aam
Aadmi Clinics, Mukh Mantri
Sehat Yojna anendaktsüner,

tetsür nem ita shia sen 1,000
teyari agütsüba aser tetsürtem
bus nung angati senzüdaktsüba
ya anendaktsüner, kechiyong
AAP sorkari mapa tajung
inyakbaji parnoki magizükteter,
ta metetdaktsü.

Mukh Mantri Sehat Yojna
ajanga kibong lakh 54.20
ayimjemer aser iba scheme
kübok nisung lakh 8 shi angati
treatment agiogo, ta pai
metetdaktsü.

Paisa, taoba mapang Punjab
yimsüsüba sorkartemi state
senpong nungi senotsü dang
auya, ta metetdaktsü.

Mann-i, "Onok tenüng
menüktsütsü atema parnoki
asalentong aika yanglutsü,
ajisüaka ni nüburtem meim tashi
aser nüburtemi kü dak temulung
lemtet tashibo ni parnok
tsübutsü menüngdak," ta
metetdaktsü.

"Punjab nung aliba
nüburtemi onok nem khuret tulu
agütsü; yamaji onoki
nangzükbatem atangji inyaker.
Tesüiba mapang sorkartem aser
ozü sorkar na tsüngda tepilaji
tejangja," ta AAP lenirisa
metetdaktsü.

Punjab nung 'Aam Aadmi Clinics'
150 dak tali lapokogo: CM Mann

asü? Gyanesh Kumar-i
Narendra Modi nem kechi
agütsür? Nenoki Delhi
mokdangogo, Railways
nokdanger, Metro nokdanger
aser Delhi ya arrtsü, India-
Pakistan arrtsü ama
kümdaktsüogo. Nenoki
sepaitem ajak Delhi-i aja.
Kaketshir organisations atsür
aoer, Opposition atsüer aoer
aser taoba mapang Chief
Minister tem lenmang nung
atsüer aoer. Ajak ya Gyanesh
Kumar atema asü? Kechiba
Gyanesh Kumar ya Narendra
Modi atema kanga tongtibang?
Election nung takok ngudaktsütsü

atema Gyanesh Kumar-i
Narendra Modi yarir, ta asenoki
mebilemtsü asü? Election nung
takok angutsü atema pai pa
meyarir süra kechiba Narendra
Modi-i pa kümzüker?" ta Dipke-
i asüngdang.

Brihostibarnü All India
Students' Association (AISA)
lenir Neha Bora-ia, longkak aitba
osang bendener osangbenertem
anema inyakba atema aitsü.

Bora-i, "Osangbenertem ket
nung press cards liasü, ajisüaka
parnok ghonda aika pua ayu
aser parnok kar ket nungibo
camera-a rakzük," ta
metetdaktsü.

Sorkari Delhi ya India-Pakistan arrtsü kümdaktsüogo: Abhijeet Dipke

World Food Day

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

A lima nung October 16 nü World Anesthesia Day,
Global Cat Day (National Feral Cat Day), aser World
Spine Day anogo balala amunger saka ajak dang

tongtipangbaji World Food Day amungba lir. World Food
Day ya 1945 nung United Nations Food and Agriculture
Organization (FAO) tentetba bilemteta amunger aser FAO-
i 1979 küm bangzüng ka renemba sülen 1981 nungi kümshia
October 16 nü World Food Day munga arur. World Food Day
atema kümshia omen balala shimteta amunger aser taküm
atema omenji "Innovate today. Nourish tomorrow" lir. Iba
ya asen oshi nung 'Tanü tasen purapitetang. Asüng tajung
chidakjang' ta tongmelang agi meyipzüktsü akok. Alima
nung meimchir ajak peritsüsa chiyungtsü peria dang adoker
saka tanü nisung million 645 achiajem shitak mangu lir aser
million 2.69-i chiyungtsü tajung mechiteter ta Food and
Agriculture Organization (FAO)-i ashir. Rara balala adokba,
rongsenketzüng jenjang majungba aser tsüngsang-mopung
tebilemtsü balala ajanga agrifood systems nung
tetsükdaktsü agütsür aser iba jagi nisung aikati chiyungtsü
peria mangur mesüra tajung mangu timtemer. Iba jagi taküm
omen "Innovate today. Nourish tomorrow' ajanga
tebilemba tasen, technology tajungba aser aluyimertem,
sorkartem, shishilembartem aser loktitem tsüngda külemi
yaritepa ajak asoshi tarutsü tajung ka yangertsü ajungmesor.
Tanü asenoki tebilemba tasen aser inyakyim tajung
purapitetba ajanga tarutsü kümtem nübortemi achiajem
peria ngudaktsütsü ta FAO-i iba omen ajanga ayongzüker.
Yatzüraba ya chiyungtsü peria madokba masü saka manguba
khuret lir. 2025 nung alima nung nisung million 645 yatzüraa
timtem aser billion 2.69 jungnüa kati chiyungtsü tajung
'healthy diet' mechiyongtet ta FAO-i bushiteta lir. Taküm
omen ya advanced technology dak alia lir aser FAO-i
aluyimer nem digital advisory services agütsütsü, seeds &
biotechnology aser data systems tajungba akümtsü
ayongzüker. FAO-isa aluyimertem, ango metsürtem, shiruru
mesürtem aser foresters ajak külemi iba wadang nung
shilem agidaktsünür. Nagaland ya 'agrarian state' ta ashir
aser Nagaland rongsenketzüng indang tongtiretji aluyimba
lir ta züngshir. Nagaland nung nütsüng yongsük 70% nungi
71% shi kati agriculture aser allied activities dak metaloka
lir ta sorkari ashir. Süra Nagaland nung Department of
Agriculture-ia par teinyaktsü wadang shitak inyaka arudar
asü? Alima den liromedema aluyimba wadang nung
advanced technology bener arua aluyimertem yaridar asü?
Nagaland nung nütsüng yongsük 70% nungi 71% tashi
aluyimba aser iba dak sendakba wadang inyaker dang ta
ashir süra, parnoki tsünütetba aser anepalutetba
chiyungtsütemji shishilembadak tonga ayokba ajanga
aluyimertem ajangzükdaktsür asü? Tasüngdangba aika
temulungjangi arur aser reprangdang nung 'agrarian state'
ta asüba ya paper nung dang ama ajiteter. Kechiba süra tanü
jila nung alir toktsür yimtsüngtem nung alirtemia alu
mayimer, aser meyimnür. Tanü Naga nungeri tsüklu
ayimtsübaji toktsür aonsotsü indang atsü-a anepalur mali
kümogo aser asenoki chichiba survey agidangra Nagaland
nütsüng yongsük nung aluyimer ta ajatsüpurji 25%-a
matongtsü südi. Hao, Naga nungertemi sobaliba ka ama
form balala nung 'Occupation' ta alidak 'Farmer' ta zülur
aser iba jagi sorkar data nung aluyimer teimba sayur asütsü,
saka paper nung dang züluba jagi mepirir. Anungji Nagaland
sorkar kübok Department of Agriculture and Allied
Services-i taküm World Food Day indang omen "Innovate
today. Nourish tomorrow" nung ajemdaker Nagaland ya
akhi ama aluyimertem alidak aser chiyungtsü peria
angudak ka kümdaktsütsü merangra, tarutsü anogotem
tzümalen nungi dang chiyungtsü bener arua achiba khuret
ya pongdoktsü, chiyungtsü tajung talubosa angutsü aser
atangji Nagaland rongsenketzüng jenjang tang dang nungi
kanga agi tajungba akümtsü.

AO LIMA GROUPING MARCH 11 NUNGI 1957 KUM
PIYONG AJURUBA TATALOKBATEM

~ M.meren Ex.Pastor Ungma

(Yashi adok nungi...)
Iba grouping mapang nung Ungma center nung senteptsü yimtemji

Longsa, Chubayimkum, Khüpza,Sütsü aser sema sütsü ajak agi yim terok
shibang. Idangji Longsa nung atalokba kar zulur, yimer ajak alu taseni
oadoker anungdang ajungbena Armytem senteta atu aser kidangmongertem
ajak tesem ka nung  nungtendaktsü aser Ungmai aotsü minmeso.
Kidangmonger nisung tain kar jar arua yimyim ayimdaktsü aser tangsa
sendenang ta ajungben Ungmai aotsü taser minten. Anungji tsürabur mali
ser tanurtem temeja kidangmongertem ajak jeptepba lenden ka nung
sendendaktsü aser Army kari parnok ajakji zükmesoa apusudaktsü.
Anungji kidangmongertemji tsürabur mali ser aika pei sobua aliba dak alaka
kecha maben ser Army jagi miner Ungmaleni apusu, tantsür-tambur ishika
dang saka tila tanur temeja ser oja,oba ta jeptepba Tzülalen jagi teyi aser
teti nungertemi pei tenu nungertemji teka nung amer jajameso, idangji alu
nung alirtem nem osangji agüja joko yimdak alirtem Ungmai miner ogo,
anungji alu nung alirtema ajak atokang ta arasang, anungji alu nung alirtem
aritepba alu nungi ayamesoa kidangi atokdang joko aika  Ungmaleni miner
luogo ta joko yim tazüng liasü, idangji yimsüsür kari Army tanishir
mesüzüka ashi Ungmai aotsübaji tanü or asüng atoktsüba masü, saka
mapang kopika alitsü memetet anungji taonungsa aritepba mole, kechiyong
onoka süoshi karbo abentsü aser chiyungtsü karbo abentsü anungji
asüngnep ayamesodi ta mesüzük, anungji  hai-haura kaa  asüngnepji
apusutsü mela. Saka tila tanur ishika tena kidangmonger ishikabo Tzülaleni
apusua miner lua lir aser parnokji kecha machi, süa mapen taser  tzüla
atongdang manga adok anungji tzülakümdak sangwa mentepdaktsü.
Anepdang yimertemji suruchioka mechiyung ser Armytemi süng amer züka
lenden nungji minten anungji aritepba sülep kaka longa bener jang tera
yangku nung yaoka enoker metsü-mersü tera alepba bener ayameso aser
tanur kar teka nung amer, kar tepoklen alenloka bener tenem nung khu kar
oshia bener aser kinungbortem tsük terara pusta nung sepa bener apusu,
idangji kinungtsüi tapusudang par Ak, An jatena  chi tilala agüja ashi, otsüla
nunger joko talidak ayimi aor joko arutsü asü marutsü memetet-nungji
nenoka tanep otsülai chi tilala agütsüba ya tatembang asütsü anungji nenoka
nenoksasa ali mokongshia aji chia lia oangmano ta nüktzü yima iba oji shir
joko ki nung kishi tangloka yutsür apusu. Parnok ajakji Yihuda nunger
Babyloni alar  asütsü aor amai Ungmai apusu, tanurtemi ashir oja oba asenok
koleni aor? Asenok Ungmai talidak ayimi aorjaya, idangji tanur aikati
Ungmaibo moli, asen yimdaki meyipa tudi arung ta ajep,saka tanur karbo
pelaseta jajameso ta yamaji temenungratsüka Ungmai sena apusu, anogo
teremta ka nung parnok ajak Tzüla nung anena tzü terara jemer ano
Armytemi süng agi zükmesoa minmeso. Joko talem mapang asünung kanga
dang mero-meranga Longsa aser Ungma tsüngta lenmang talang nung tila-
tanurtembo kanga dang lumia akum saka kecha tachitsü maka nung
mejajatet lumiseta aküm.

Ungma nunger ajak kidang monga ata, aser yimsüsüri tanubor dang Ak
ka pushia iba jagi mayongtsü renema atang, kechiyong  tarurtemji kanga
lumiseta arutsü anungji yamaji renemang ta ashiba ama renemer atadang
balaka Longsa nungi arurtem  yim kanga talang aser yim pungtettsü kanga
atang asünung kanga lumiseter dang pungtet aser yim pungo pronglaji
Ungma ground nung nungden aser sungo den mayaongtsü agüja
anisüngzükdaktsü.Ibai atangji tesüngmangtsü temenungratsü aser lipok
nungi majurudangba pungmang ama tatalokba ka liasü.

Joko Ungma nung ki aser mopu lemsa akaba ama tanuburtemi  kibungji
lemsaja  telok telokji anir senshi, ibai Ao Mungdanga mesük, CYE
Conventiona mesük saka tesüngmangtsü kaji tila tanur ajak anisemer,karbo
tila tanur nema pei akok khu bendaktsür mopu mopu  shia senshidang
kinungtsür aika jepba nüktzü yima ya koleni aoraka ta jepa pei pei lemzükba
kidangi atu saka mongdangertembo tembar arudang chiyungtsü renema
atar pelaseta agizük saka tanübo tagizükertem kibungjia  mechiyunger timba
anungji chiyungtsü renema maka nung nemketa tua atem nung sü malem
kechiyong  iba mapangji room makaba mapang aser kibura atem tesa nung
ayiper ta asüba mapang anungji atem tesa nung alemtsü paktia  makaba
mapang asünung atem tesa nung tani-tebelem nung tanurji azür longteptepa
mejang.Kibung karbo chiyungtsü renema ata nung chipasa süaka chiyunger
mejang ta kibung saku maliji yamaji atalok. Ano kibong karbo tekaodak
maka ammang piyong yimtong nung anir senzür tesü kibung kar nung
reptepa nemketa yutsü ta yamaji atalok.

(Maneni asüng adok nung...)

- P Tiamongba Aier



Taidok Angutsü, Taidok Agüjang
"Aser ozüi kechi koda pei tai doka lir, aji oda ozü

tai tokangma"- Matt. 6:12.
Tagizükba dang nungi tagütsübaji sentiba

lir. Asenok menen khuret bena arur, shiba
dang asenoki mejungi inyak, pai asenok nem
taidok agüja nüji kümdaktsü. Ibai koda
tesüngmangtsü! Yisui nütsüngtem dang
Tsüngrem dang sarasademba shia taidok
meshia sarasademtsü sayu. Asenoki anogo
shia Tsüngrem dang anogo shia tai menar ta
Yisui metetta liasü, kechiaser asenoki
Tsüngrem sentsüwangshi metongtetter.
Tsüngrem dang tatok memeshi asenoki anogo
kata süidaktsütsü makok.

Asenoki tangar dang tai atokba ama asenok
dang tai  tokang ta Tsüngrem dang
sarasademang, kechiaser asenoki tai atokba
ama kasa lenmang nung Tsüngremi asenok
dang adoktsü ta Yisui nütsüngtem dang sayu
(Matt. 6:15). Tsüngrem yimyaji taidok agütsüba
lir (Anitet 34:6-7). Asenok Pa nütsüng süra,
Pa tsüngsü nung jajatsüla. Tsüngremi taochi
makaba tsükchir dang atoktsü süra, asenok
tajemba inyaktsü kecha mali. Tamajung karbo
tai  matoktsüla ta Yisui mesayu. Tai
matoktsüla ta Laishiba nung tesayuba agüja
mali.

Nai kar nem taidok agütsütsü sottadokra,
ne teküdem aser sarasadem amajok (Matt.
5:23-24). Ne mulungjang nung memelungi iba
nungi kümdanga alitsü Tsüngrem dang
asüngdangang. Ne nüngdak tatok nendaka
mita aliba ajanga tangar majungji tesangwa
dangi arudaktsütsü. Na Khrista ama alitsü
Tsüngrem dang asüngdangang; süra na
rishikangshi danga nai sarasademtettsü,
"obala, parnok dang tai dokang."

Chhattisgarh Christian Forum Tir, Arun Pannalal nem bail agütsür

October 15, 2026: All India
Catholic Union (AICU)-i
sangdong ka ajanga West
Bengal nung Santali nunger
Khristantem Bible Convention
aliba mapang nung telok kati
amakba aitsüba den külemi state
sorkar dang Khristantem
amakba menokdangtetba atema
telangzüba agüjang, ta
takhangba agütsü.

October 14 nü AICU-i
sangdong ka ajanga, "October
09, 2026 aonung West Bengal
nung Nadia district kübok
Jalalkhali nung lokti kati St Louis
Parish Arogo Tenla ki amakba
osang angashia aoksar aser
jashir," ta metetdaktsü.

Santals ya lisopur Adivasi
nunger lir.

AICU-isa, "Khrishnanagar
nung Roman Catholic Diocese-
i ayongzükba anogo pezünü
Mega Santali Bible Conference
nung lokti kati timtem agütsü.
Iba sentong nungji nisung 1,900
dak tali dena liasü," ta
metetdaktsü.

Tenük küli alirtemi ashiba
nung ajemdaker AICU-i,
"Vishwa Hindu Parishad aser
Bajrang Dal den sendaktepa
aliba nisung 200 shi Tenla ki
anasaji adenshir tashishitsü
yimyim ayima liasü," ta
metetdaktsü.

Vishwa Hindu Parishad
(VHP) ya Hindu nationalist
organisat ion ka  l ir  aser

Bajrang Dal ya VHP indang
youth wing lir.

AICU-i, "Nisung kari aou
aser lungru amer Tenla ki telung
jagi aiba sülen Tenla ki sübotsü
aser ozülu raksatsü, sarasadem
hall nung lung onloktsü aser
Khristantem dak teka sangshi.
Parnokisa Yisu Khrista
kürakyanglu nembanga aliba
aina raksatsü. Iba tatalokba
nung nisung trok yiru. Iba tesem
anasa aliba Khristantemi
longkak ait tenzük saka parnok
dak-a azük," ta metetdaktsü.

Osangbener den jembidang
St Louis Arogo nung putir
Vincent George-i, iba tesem
nung Khristan yimsü dangi
meyipdaktsüdar, ta

loudspeakers amshia sangdong
aser aonung 6:00 ako nungi lung
agi aon tenzük, ta metetdaktsü.

AICU-i, Krishnanagar nung
Bishop Nirmol Vincent Gomes-
i Khristantem amakba ya jelia
asalentong yanglur amakba lir,
aser tang mezüng par Arogo
tamajungba amaker, ta
metetdaktsüogo, ta ashi.

Diocese-i Krishnanagar
police station nung ozüng alema
inyakertem anema ken o ka
benokogo. Linük temzüng kübok
Arrla 25(1) ajanga peii
melungba yimsü amangtsü,
benshitsü aser tangar den
lemsateptsü atema temeden
agüja lir, ta parnoki metetdaktsü.

"Iba sentong nungji ozüng

October 15, 2026:
Bodhbarnü Chhattisgarh High
Court-i Chhattisgarh Christian
Forum (CCF) Tir, Arun Pannalal
nem bail agütsüogo, ajisüaka
tang tashi nungbo pa jail nungi
mechiok, ta osang ka ajanga
metetdaktsü.

Arrshi küm 76 Arun Pannalal
ya taküm August 7 nü state
yimtiba, Raipur nung par kidang
lia police-i pa pua liasü. Iba
mapang nungjagi tenzüka court
tetuyuba nung pa jail nung puok.

BJP otongdar, Amit
Chimnani-i, Pannalal-i Hindu
nunger tsüngrem Shiva aser

Shivling anema tashishitsü otem
jembiogo, ta tai tongloktsüba
sülen pa apu.

Pai jembiba oji Hansraj
Goyal-i Facebook nung
lemsatepa liasü.

Chimnani-i police nem
facebook nung post asüba
screenshots aser web links
agüja, ibaji ajanga pai Hindu
nunger melung yirutsüogo, ta
metetdakja liasü.

Iba sülen police-i Bharatiya
Nyaya Sanhita ozüng nung
ajemdaker Goyal aser Pannalal
na anema ken o benoka liasü.

Yimsü balala amangertem

tsüngda tsükchitep
adokdaktsütsü aser melung
yirutsütsü atema tenati
inyakogo, ta tena nem tai
tongloktsü.

Police-i Goyal-a aputsü
bushidar, saka tang tashi pa kong
aliar memetet.

August 7 aonung Bajrang
Dal nungi züngsemtem
Pannalal'er kima adenshir
longkak ait aser August 8 nü
magistrate-i pa nem bail
agütsütsü memelung.

August 24 nü Raipur nung
aliba sessions court katia Pannal
temepishiba magizüki liasü.

Iba ken o
bushisüngdangertemi mobile
phone ka nung Pannalal-i
jembiba otemji ngutetogo.

Ano külen High Court nung
Pannalal nem bail agütsüba
anema BJP legal wing nungi
lawyer temi ola adoka liasü.

August 9 nü journalist John
Dayal aser putir Cedric Prakash
na densema nisung aikati
Pannalal tangsa chiokang, ta
takhangba agüja liasü.

Pannalal-i mapang shia anti-
conversion ozüngtem anema
jembir. Chhattisgarh nung
Chhattisgarh Freedom of
Religion Bill, 2026 agizükba
sülen anogo ishika tsüngda pa
pua liasü.

Nütsüng million 30 aliba state
nung Khristan nütsüngbo shilem
anata majung.

AICU-i West Bengal nung Santali Bible Conference amakba aitsür

alema yimsü memeyipdaktsü
aser iba sentongji baptiba
Khristantem atema dang liasü
ta Arogoi metetdaktsüogo," ta
AICU-i ashi.

Regional VHP secretary
Sujit Mitra-ibo, "Iba Tenla
kidangji tribal nisungtem yimsü
meyipdakja liasü. Tenla kima
Bajrang Dal züngsemtemi
Hanuman Chalisa azüngba
mapang nung parnok dak lung
agi onloktsü," ta ashi.

Krishnanagar nung police
ketdangser kati, "Tashishiba ken
o ka agizükogo aser
bushisüngdang tenzükogo," ta
metetdaktsü.

AICU-i ashiba agi,
September 22 nü India Hate

Lab-i sangdongba report ka
ajanga, taküm May 13 nungi
September 20 anogo tashi nung
West Bengal kübok district 13
nung Khristantem anema
inyakba tatalokba 60 lir, ta
metetdaktsüogo.

Ano Alt News-ia, taküm
July 1 nungi September 20
anogo tashi nung West Bengal
nung Khristantem anema
inyakba tatalokba 35 lir, ta
metetdaktsüogo.

AICU National Vice
President Alexander Anthony-
i, iba ya süoki ia agitsü
tebilemtsü onük ka lir; state
police aser administration-i linük
temzüng kübok Khristantem
temeden kümzüktsü atema
inyakdar asü?, ta asüngdang.

AICU-isa parnoki longkak
aittsü ta metetdaktsüogo.

Khristan teloktemi National
Human Rights Commission aser
temeden atema inyakba tentet
ana nem item osang
metetdaktsüogo, ta AICU-i
metetdaktsü.

Bengal nung Khristantem
anema inyakba tatalokba aika lir,
ajisüaka item ama tatalokba 13
atema dang FIR benoka lir, ta
AICU-i metetdaktsü.

"Chief Minister aser Union
Home Minister-i ola madokba
ajanga Khristantem aikati tongti
ketdangsertem aser ruling party
dak melung malemer," ta AICU-
i metetdaktsü.

West Bengal nung Nadia district kübok Jalalkhali nung St. Louis Parish Arogo Tenla ki
noksa nung angur.

Chhattisgarh Christian Forum (CCF) nung Tir Arun Pannalal

OLONG PAITEP   # 7680 TELANGZÜBA

OLONG  PAITEP # 7681

AO OSHI ANGAZÜKDAK:
TANÜ ANGAZÜKTSÜBA OJANG

Mayakoya

(adj) taaktsü o jembiba (shameless words)

* Mayakoya jembir dak temoatsü mamonger.

Matamanü

(adj) nüngdak makaba tesempatsü mapa ( worthless act)

* Matamanü mapatem nung mapang meindoktsüla.

Imphal,  Mongputeni/
Octoberr 15 (Agencies) :
Manipur nung tenokdangba
agütsür aliba telungpur telok ti-
i sta te a junga ghonda 12
mokdanga ayutsü ayongzükba
sülen Brehostibarnü gar i
senzüsenpong, kaket rjiutem
aser   shishilemba balala
shibanga liasü. Item teloktem
yagi 1949 küm state ya Indian
Union nung adenba anema
longkak aita laisü.

Police-i ashiba agi,
shishilembadak aser business
establishment tem shibanga liasü,
aser nüburtem shilem kati iba
anogo ya "National Black Day"
ama amungba mapang
lenmangtem nung gari
senzüsenpong mesüi liasü. Sorkar
office tem nunga nübu kanga
ajema liasü aser kaket rijutem
anogo tepeyong shibangogo.

Ketdangsürtemi ashiba agi,
anogo tepeyong kecha lendong
tulu mataloki yimjung nung

süitemogo.  Tongtibang
tesemtem-i Security personnel
yoka liasü.  Ajisüaka
emergency service tem,
media aser tamangba yimsü
dak sendakba sentong balala
state mongdanga ayuba ajanga
mekongshi-i liasü. Police-isa,
tenem nung aliba district tem
nungbo nüburtemi telangzüba
kanga jungabo magütsü, ta
ashi

Iba sentong ya
Coordination Committee
(CorCom) tekeloka ser
ayongzüka agiogo, kong KCP,
KYKL, PREPAK, PREPAK-
Pro, RPF aser UNLF densema
lir. CorCom-i, state ajunga
anepdang 6 ako nungi
nikongtsütsü 6 ako tashi
mokdanga ayutsü ayongzük,
aser Socialist Revolutionary
Party (SOREPA)-ia
anepdang 5 ako nungi
nikongtsütsü 5 ako tashi state
ajunga mokdanga ayutsü

Telungpur telok ti senteper Manipur ghonda 12 mokdanga ayu
ayongzüka liasü.

Kasa mapang nung
National Revolutionary Front
of Manipur  (NRFM)
information and publicity
secretary Sanajoaba Meitei-i,
October 15 nü ya kanga dang
tongtibang anogo ka lir aser iba
anogo Manipur nüjiso sama
liasü, ta ashi. State ajunga
mokdanga ayuba ya loktit
tentet aser kaket riju karibo
ashishiogo.

CorCom-i sangdong ka
ajanga Manipur  indang
sovereignty tanaben
amenokshitsü akhangba den
state nüjiso ya India-i bener ao
ta ashi. Iba telok yagisa, local
revolutionary movement tashi
mite kümdaktsütsü, Manipur
valley nung lokti liba aser
rongsenketzüng minprongtsü
aser iba tesem nung aliba
alirongsentem agitsü atema
sorkar force temi proxy rara
ka menar raradar, ta ashi.

LANURTEMI ALOKBA DAK METALOKER
Lanur : Oko Alokba, onok aier asangurtem

kodasür puateptsü lenmang kar
sayuangma, jatuwala dangi aotsü asü
mesüra onok sasa dang ashiokteptsü?

Alokba : Ni otsü ana shidi jungjunga Angangno !
Aier kati asangur ka kanga ajinü aser
aginür, anungji kenü lai chiyungtsü nung
puatsü mozü inoker pa nem agütsü, saka
asanguba jagi mechii Tebou nem agütsü,
mapang tatsü lirbo iba tambusang jagi
aierlaji kanga meima arishimeso, anungji
la koda mesüi aküm.
Tanabuba nung kenü asangur ka aini
aotsüa masü sünung night bus counter
nungji nokdaka ata, aser pai ajinüba aier
soru tajunglaji arua ticketji ali la atokli
dang paa ticketji ali aser pa kanga pela
kechiaser aonung tepeyong tena külemi
amentsü yongyaseter, saka kodang busji
apusotsü tua amen, tantsür ka atua amen,
kechiaser aierlai tetzü atema ticketji
aliba liasü, joko asanguba koda mesüi
aküm, anungji nenokbo Tsùngrem
dangang sarasademang no !

Lanurtemi : O Oko Alokba !!!
Lilir : I. Kilang Ajem, Indisen, Dimapur.

LANGTSÜNGLEN :

1. Sayu, 2. Teb, 4. Kimong,

6. Lungkak, 7. Milak, 9. Zünga,

10. Temopu, 12. Walu, 14. Ali.

TIPLEN :
1. Semtu, 3. Lepko, 5. Bilem,
8. Ulu, 10. Tsüngpang,
11. Tesangwa, 13. Aoksa, 15. Putir,
16. Yipru.

TIPLEN
1. Nisung jenti - (5)
4. Tsük rudenba - (5)
6. Temzüng tesashi - (5)
8. S_ _ _ i - (3)
9. Nisung rongnung telemsa - (3)
10. Anogoshi - (4)
12. Ajanga aor - (4)
13. Tsük rizüngdak - (3)
14. Tebang nungi adokba - (3)
16. Süngdong tatembangtiba - (5)
17. Meputep - (5)

LANGTSÜNGLEN

1. Tenük telong - (9)

2. Committee dang ajar - (5)

3. Yagi ki okdoker - (7)

5. Yim lenmang - (5)

7. Temoatsü keter meyipa aruba - (9)

11. Kanga junga menemba - (7)

12. Kenyongi majinü - (5)

13. Rong kanga tulu - (5)

1 2 3 4 5

6 7

8

9 10 11

12 13

14

16 17 Aizawl, Mongputeni/
October 15 (Agencies):
Union Minister of State for
Education and Development of
North Eastern Region Sukanta
Majumdar-i Bodhbarnü sen
crore 500 entoka yanglutsü
aliba Aizawl bypass project ya
atakzüka aliba ama 2028 küm
January ita tashi nungbo
tembanga inyaktsü atema
ketdangsürtem aser contractor
tem nem tetuyuba agütsüogo.

Majumdar-i,  Prime
Minister 's  Development
Initiative for North East Region
(PM-DeVINE) scheme kübok
tang teyangludak aliba km 45
talang lenmang ya semdanga
liasü.  Sihhmui base camp
semdangba mapang pai state
Public Works Department
ketdangsürtem aser iba mapa
benoka inyakba agency nungi
ketdangsürtem den ajurutepa
liasü.

Minister-i, contractor tem
dang mapa takaraba nung
inyaktsü asoshi mapa inyaker

aser machinery talila anisemtsü
tetuyuba agütsüogo.

Iba lenmang yagi Sairang
nung Sihhmui aser
Muallungthu na sendakteptsü,
koba Aizawl nungi km 19 shi
pilar lir. Lenmang yangluzükba
sülen iba yagi state yimtiba
nung gar i senzüsenpong
tesatemba kümdaktsütsü aser
Lengpui Airport,  Sairang
railway station, Luangmual
nung Industrial Growth Centre,
Zoram Medical College &
Hospital (ZMCH), aser
southern Mizoram den
tesendaktep tajungba akümtsü.

Ketdangsürtemi ashiba agi,
lenmang ya Reiek approach
road anasa süitsü, koba alima
penzürtemi kanga sapua
semdangba tesem ka lir.

Majumdar-isa, state sorkar
dang parnok indang fund
amshia iba bypass lenmang den
sendakteptsü atema Aizawl
yimti nungi ano approach road
talila ka yanglutsü shidangogo.

Ketdangsürtemisa, PM-

Union Minister Sukanta-i Aizawl bypass project takaraba inyaktsü tuyu
DeVINE indang tanabuba
shilem nung alima penzürtem
dak sendakba infrastructure
aser lenmang tebor tajungba
kümdaktsütsü asoshi maparen
balala  benoka inyaktsü
shidangogo.

Aizawl bypass project
atema 2024 küm February ita
sen crore 500 lemzüktsü aser
RG Buildwell Engineers Pvt
Ltd. nem mapa nonglokja liasü.
Lenmang ya 2026 küm
January 16 nü nungi tenzüka
liasü.

Iba tesem semdanga
asadangba mapang mapa
shilem 33.61 bo tembanga
inyaker liasü. Mapa ya 2028
küm January 16 nü tashi
nungbo tembanga inyaktsü
atakzüker lir.

Gari senzüsenpong
tesademba kümdaktsüba dang
masü, saka iba bypass yagi alu
nungi adokba
tsünüsenpongtsütem beleshiba
aser lenmang tezülen alirtem
libaliro tajungba kümdaktsütsü.

Imphal, Mongputeni/
October 15 (Agencies):
Manipur nung Security force
temi Naga nunger tebur ka
mangko anogo pongu lir
ngutetogo. Pa ya Kangpokpi
district nung Kuki nunger
telungpurtemi tepset asütsü ta
temulung melemi bilemer, ta
ketdangsürtemi Bodhbarnü
ashi.

Central Reserve Police
Force (CRPF) aser Manipur
Police nungi sepaitemi arishi
küm 52 tain Ajinbou Ringkamai
tasümang ya October 10 nü
Makui yimtsüng anasa nguteta
liasü. Naga nunger lokti
tentettemi October 12 nü pa
mangkolak bushia bener

arutsütsü atema ghonda 48
atakzüktsüba sülen tang
ngutetogo.

Ringkamai ya Naga nunger
pezü tepsetba rongnung ka liasü.
Osang ajanga ashiba agi, parnok
amakertem yagi pa tekolak
tangzüka yoker bener ao.

Pa mangko ya Jawaharlal
Nehru Institute of Medical
Sciences (JNIMS), Imphal
mortuary-i benerogo.

Taoba mapang Joint Tribes
Council (JTC-Manipur)-i,
Ringkamai aser Dibambou
Ringkangmai na tasümang post-
mortem examinations masütsü
tetuyuba agütsü. Tasümang
anaprongla ya Hombarnü
mortuary-i benerogo.

Manipur: Naga nunger ka mangkolak anogo 5 lir ngutetogo
Council-i, ken o dak

sendakba nung Thangboi
Kipgen, David Hangsing aser
Dr Sailen Haokip nunger aputsü
takhangba agütsüogo. JTC-isa,
Suspension of Operations (SoO)
agreement kübok
inyaksangshiba atema
telungpurtem aitsüogo aser item
teloktem mazüoktetba atema
state aser Centre sorkar
aitsüogo. Council-isa, parnok
takhangba mataloktsüra parnoki
tali longkak aittsü ta
amokmerenogo.

Ken o dak sendakba nung
ketdangsürtemi bushisüngdang
indang osang kecha agüja mali,
mesüra nisung apuba osanga
kecha sangdonga mali.

Pakistan nung school tsüngbang chirep, nisung 28 asü

Dubai, Mongputeni/Oct. 15
(Agencies): Tesüiba ghonda
24 tsüngta Strait of Hormuz
anasa mapang balala nung
projectiles agi kongshiba sülen
container ship ka aser dry bulk
carrier ka tzüyim telungi luogo,
ta maritime ketdangsür temi
Bodhbarnü ashi.

Iba tzü lenmang temeket
nung amakba ya tesüiba anogo
ter tsüngta tali kumogo, aser
Iran-i ashiba agi US-i par
rongnendak tesemtem
mokdangba aser  sanctions
tesashiba benokba nung
langzüa amaker.

Singapore nisan songa aliba
GFS Pride ya 2,824 20-foot
equivalent units (TEU)
capacity aliba container rong
tilaka lir, koba strait ajanga aoba
mapang tzüyim telungi alu, ta
maritime security sources
ajanga ashi.

"GFS PRIDE raksa aser mi
adok aser tzüyim telungi luogo.
Yangji rong ketdangsür 21 aliba
ajunga anizükogo. Yiruba

osang mali. Iba rong ya
Mongulbarnü strait ajanga oyaa
liasü," ta Maritime and Port
Authority of Singapore (MPA)
ajanga Bodhbarnü sangdong ka
nung ashi.

Ano Antigua and Barbuda
nisan songa aliba Cape Dao
rong ka strait anasa tzüyim
telungi alu, koba September 23
nü projectile kati kongshir hopta
ishila lir tzü telungi aluba alitsü,
ta  UN shipping agency
International Maritime
Organization ajanga
Bodhbarnü sayuba data nung
ashir.

Iba rong nung amakba
mapang rong ketdangsür ka
asü aser  tanüngba ajak
idangjisa anizükogo, ta
maritime osang ajanga ashi.

GFS Pride aser Cape Dao
ya February 28 nü US-Iran
rara tenzükba sülen tzüyim
telungi aluba rong ana buba
aser asem buba lir, ta IMO
casualty data ajanga ashir.

"Strait of Hormuz nung

Kyiv, Mongputeni/Oct. 15
(Agencies): Ukraine-i Russia
nunger totzü yangludak tesem
nung amakba tenzükshia
Ryazan region nung amak, ta
regional governor-i
Brehostibarnü ashi. US
itdangiter ainshiba ya lendong
tulu lir, ta Ukraine Tir
Volodymyr Zelenskyy-i ain

adoka ashiba sülen iba ya
ataloker.

US Tir Donald Trump-i
Deobarnü aoksa Russia aser
Ukraine tsüngta energy
ceasefire sangdongba sülen
Kyiv-i Russian refineries nung
memaki liasü, kechiaser US
leniri alima nung diesel jenjang
tali akumba asoshi yangji
tenüng asen.

Ajisüaka Russia-i tanen
makai Ukrainian energy
infrastructure nung amakba
nung tezü atangba Zelenskyy-i
shia liasü aser ibaji ajanga
nisung 600,000 power mali, ta
pai Bodhbarnü ashi.

Russia-i atsüanem mekara
Ukraine-i amakba anenba ya
teti atema masütsü, ta pai ashi
aser Trump ya Moscow tsütsü
lir ta ashi.

Financial Times den
sensaksemba Brehostibarnü
adoktsüba nung, Ukraine dak
taremzük aliba tembangogo, ta
pai ashi.

"Refineries nung amakba
ayamesogo. Onok joko ojang,"
ta pai osangkaket dang ashi.

Ryazan indang governor
Pavel Malkov-i Telegram nung
ashiba agi, Ukraine-i drone
amshia amakba ajanga oil
refinery nung mi adok.

"Teraksatsüba asadangba
mapang lir.  Emergency
services tem yangji mapa
inyaktar," ta pai ashi.

Osangkaket den
sensaksemba mapang
Washington-i Moscow den
shishilempa tezüngzüktep
yanglutsü tejangraba aliba aitsü

aser  Trump-i Russia  Tir
Vladimir Putin sakloker ama
ajiteter ta ashi.

Honibarnü Trump-i Ukraine
dang Zelenskyy melentsü
ayongzük aser  Ukraine-i
Russian oil infrastructure nung
amakba anema jembia liasü,
aser aji masüdang US-Israel
nati February ita Iran den rara
tenzükba ajanga totzü jenjang
tali kumer aliba ajemdaktsütsü
nükjidong nung Russia den
diesel supply tezüngzüktep ka
sangdonga liasü.

Ukraine-i refinery amakba
khen asoshi anenaka, anogo
ishika US-i Russian ballistic
missiles aruba osang magütsür
ta Ukraine ketdangsür temi
ashi.

Parnokisa Elom Musk
indang military version Starlink
satellite communications
service ya linük tesem
ajungalen meilongi akumba
ajanga frontline operations
aser Russian military sites
nung medium-range strikes
nung tetsükdaktsü agütsür ta
ashi.

Musk-i Bodhbarnü X post
ka nung Starshield - Starlink
military version - ya US sorkar
meyong aser parnoki amshir
aser speed limits atema parnoki
telemtetba agir ta ashi.

Ukraine-i Russian energy
infrastructure nung amakba
manen tashi Washington-i
itdangiterba osang agütsüba
nokdanga ayutsü ta US mitkar
temi Ukrainian mitkar
ketdangsür  ta ashi, ta
Zelenskyy-i ashi.

Peshawar, Mongputeni/Oct.
15 (Agencies): Pakistan linük
northwest tsütsü Khyber
Pakhtunkhwa province yimtiba
Peshawar nung Brehostibarnü
kaket reju ka nung class tagidak
nung tsüngbang chizüka aluba
lendong nung kaketshir 27,
timba arishi küm 13 majung,
aser tesayur ka asü, aser
asürtem timba akumtsü akok, ta
ketdangsür temi ashi.

Nija meyong Al-Khair
Education Center school nung
ambulances tem adenshiba aser
tekumzüker temi ki teraksa
nungi kaketshir azü agi
yimbanger atsütetba noksa tem
television nung sayuogo.

"Onoki tanur 45 shi agitetogo
aser ano tanur kar nembanga lir
ta ashir," ta district emergency
officer Iftikhar Khan-i ashi.

Rescue teams temi temang
tem agitettsü atema inyaker
aser yirur alirtem mozü kidangi
bener aor, ta sorkar ketdangsür
Bilal Faizi-i ashi.

Yirur aliba nisung 20 aser
asürtem timba yimti nung aliba
Lady Reading Hospital-i bener
aru, ta iba mozüki odongtar
Mohammad Asim-i ashi.

Rescue ketdangsür kati
ashiba agi, temaba floor indang
kilem chizüka aluba sülen
tsüngbang chizüka alua
tanurtem nembanga storeys ana
chirep.

Iba lendong atalokba
jangjatsü atema bushisüngdang
tenzükogo ta ashir.

Class takdang asem nung
kaketshir 110 aliba nungi nisung
47 ang kumzüka lir, anungji asür
ya timba akumtsü akok, ta

Peshawar police chief Mian
Saeed-i ashi.

"Iba ki ya tashi mait liasü. Ki
tashi mait nung kilem ya tuozük
tali liasü aser iba yongji chizüka
alu."

Iba kaket reju ketdangsür
nungi tang tashi sangdong kecha
agüja mali.

"Asen tanurtem ya asen
indang senti rongsen lir, aser iba
ama takum samaba ya linük
ajunga aoshi takoksa tulu.
Mangyimer kibongtem den
asükhu lemsateper aser
sarasademtsür," ta Pakistani
Deputy Prime Minister Ishaq
Dar-i social media X nung ashi.

"Ato kilonser aser sorkari iba
tensa süoki ia agir. Asen
tanurtem kumzüka ayutsü ya
asen teinyaktsü tongtipangtiba
lir," ta pai ashi.

commercial rong dak maneni
amakba atema MPA
tebilemtsü akar," ta Singapore
ketdangsüri ashi.

"Iba ama amakba ya rara
mesüba ajanga masü, temeden
bushitsü makok aser
international law nung
aibelenba lir."

"Tang tesüsa atalokba
ajanga Strait of Hormuz ajanga
commercial rong tem senzüba
nung maneni timtem aliba
sayur," ta  marit ime risk
management company
MARISKS-i Bodhbarnü ashi.

"Timtem ya tankers atema
kisüng masü, container rong
tem aser bulk carriers tema
kanga sashia raksatsür."

Rara metenzükdang alima
nung totzü aser  liquefied
natural gas shishilempaba
shilem 20 shi Strait of Hormuz
ajanga bena liasü, aser rara
tenzükba sülen shishilempaba
rong tem iba tesem nung
sadema mejajateti alima nung
totzü jenjang timba kumdaktsü.

Strait of Hormuz anasa rong ana tzüyim telungi alu

Ukraine-i asendenshir Russian refineries nung amaker

Asür Temjenzüngla (Changtongya)

Kodanga amatsü makokba tetsü Mrs. Temjenzüngla
(Changtongya), iba  akümlir wadang tembangba mapang onok
mangyim jashia mulung zürep tia nung alidang adianutem,
kiyonger, medemertem, yimtsür,  yimer,  Arogo aser lokti tentet balala
shirnokisa onok mulung  süneptsüogo, nenok ajak dang iba osang
ajanga pelaba lemsateper.  Asen Teyanglur Tsüngremi nenok ajak
moajang ta ozü tamang sarasadem.

~ Temeim Kinüngpu, Jalatem aser Kinungertem.

ASO :
13-12-1950

ASÜ :
03-10-2026

MULUNGNEN O

Onoki teti meima aliba ozü temeim tetsü T. Alem
(Aonokpu) - la shiranga aliba mapang nungi tasünü tashi
temeimertemi lemang balala ajanga onok yariogo,
nenok ajak dang pelaba lemsateper. Nenok teyari
ajak onoki mamadoktsü onok mulung nung yua lir.

Teyanglur Tsüngremi nenok temeim mapa yari
meyipa moajangma.

~ Temeim Semchirtem aser Kinungertem.

Islamabad, Oct. 15 :
Peshawar, Pakistan nung
October 15, 2026 nü
private school ka indang
kilem chizüka aluba
mapang yiruba kaketshir
ka medical staff temi
mozüki ka nung
anepaluba noksa nung
angur. Pakistan
northwest tsütsü Khyver
Pakhtunkhwa province
yimtiba Peshawar nung
iba lendong nung
kaketshir 27 aser tesayur
tetsür ka asü.

"Tila ka metetba nungji temulung lemer
marakzüi lira yakta ayatai tia agi meneptsü."

B I L E M D A N G A N G

3Buba Imonungba Memorial Nagaland Open Volleyball Trophy ayonger

Dr.T.Ao Trophy tasemnübuba asaya osang

Nuiland vs Chümoukedima tsüngda tanü mezüngbuba
asaya asayadang tangokba noksa.

Mokokchung,Mongputeni/
October 15(TYO): Renpu Lu
Sports Complex Ungma
Mokokchung nung Dr.T.Ao
Trophy tanü tasemnübuba
anogo asaya pezü asayaogo.

Mezüngbuba asaya Nuiland
aser Chümoukedima tsüngda
asaya telok anaprongi goal
anana agüja kasasa nung
tembang. Asaya tepeyong
asadangba nung Possession
Nuiland 60% aser
Chümoukedima 40% ta liasü.
Asaya tenzüker Nuiland-i tama
maongka nguteta par telok
Captain Kakhevi minute 6buba
nung goal 1 yok, saka tia maka
minute 7 buba nung Nuiland-i
penalty ka mena nung iba
Penalty-ji Chümoukedima nungi
Vikedo Ratsa-i metsüa goal-ji
yok aser tena kasasa aküm. Iba

sülen minute 49buba nung
Chümoukedima pur Visalie-i
goal 1 yoka saka ano minute
58buba nung Chümoukedima
teloki penalty ka mena nung iba
penalty-ji metsüa goal idaktsü
aser tena goal anana sür kasasa
nung tembang.

Tanabuba asaya Phek aser
Peren tsüngda asayaba nung
asaya tenzüker minute 6buba
nung Peren telok nungi
Keyisiebe-i goal 1 yok saka
Phek telok nungi Vaporayi,
Metshetsho, Vebizo aser
Thujosa par pezüi minute 27, 35,
68 aser 73 nung goal pezüji
yokteta Phek-i goal 4-1 agi
Peren akok.

Shamator aser Longleng
tsüngda tanü tasembuba asaya
nung Longleng telok nungi
B.Mantong aser Shepa B tenati

minute 20buba aser minute
32buba nung goal kaka idakja
par telok takok len sür asaya
saka minute 48buba Shamator
telok nungi Tsulunkhiung-i goal1
küpdoktet, saka ano Longleng
telok nungi Yahoktenba-i minute
55 nung goal 1 yok aser minute
67 buba nung I.Phongnyei-i
penalty ka metsüa goal yoka
Longleng-i goal 4-1 agi
Shamator akok.

Pezübuba asaya Kohima
aser Tseminyu asayadang
minute 39buba nung Kohima
nungi Noulevituo-i goal 1 yok
aser iba sülen ano par telok
nungisa Kevizakie-i minute
41buba nung goal 1 yokteta
Kohima  takok len sür asaya,
Tseminyu telok puria kanga
meranga asaya aser par telok
nungi minute 57buba
nungNyithong-i goal -1 yokteta
Tseminyu pur teimla tera lia
asayameso saka minute 65buba
nung Kohima nungi Kevizakie
goal-1 yok, iba sülen kobimelii
dang minute 66buba nung
anoTseminyu pur rongnungi
Adan-i goal-1 yokteta telok ana
nungtepa asaya meso aser
tatemsa Kevizakie-isa minute
72buba nung goal-1 yokteta
Kohima-i goal 4-2 agi Tseminyu
akok. Iba asaya nung
Kevizakie-i Hattrick
ajangzükteta liasü.
Dr.T.Ao Trophy 16-10-2026

anogo asayatsü purtem
7:30 am - Meluri  vs Wokha

10:00 am - Tuensang vs
Mokokchung

12:30 pm - Zunheboto vs
Dimapur

3:00 pm - Mon vs Kiphire

Kohima, Mongputeni/
October 15 (TYO):
Mokokchung nungi Takasanen
Longkumer aser Noklak nungi
Songmo P. nati State Red Run
4.0 tebur aser tetsür asemtepba
kokogo. Iba asempetba ya
Nagaland State AIDS Control
Society (NSACS)-i ayongzüka
liasü.

Km 10 asemba asemtepba
nung Shamator dak alaka
district ajak nungi tetsür ka aser
tebur kakati asema liasü.
Asemtepba ya Indira Gandhi
Stadium nung tenzük aser High

School-Secretariat lenmang
nung asemba sülen
tetenzükdaki meyipa arua liasü.

Teburtem asemtepba nung
Takasanen-i 35:56.78 minutes
nung alizüng tongtet aser pa
sülen Dimapur  nungi
Yemjensanen Pongen (36:29.45
minutes) aser Wokha nungi
Renthungo Tsanglao (36:52.46
minutes) na tanabuba aser
tasembuba jenjang nung liasü.

Tetsürtem asemtepba nung
Songmo-i alizüng 44:21.38
minutes nung atong aser Phek
nungi Cekrtalu Khusoh-i

44:56.13 minutes nung alizüng
tongteta la tanabuba jenjang
nung liasü. Kohima nungi
Chongsop P (45:22.16 minutes)
tasembuba nung liasü.

Asemtepba nung takoker
nem senpet sen 8,000, 5,000
aser 3,000 den takok marok,
medal aser kuli kaket
agütsüogo.

Category anaprongla nungi
takoker state tenüng nung
taruba National Red Run 4.0
nung shilem agitsü, koba
November 3 nü Patna, Bihar
nung asemtsü lir.

Changtongya, Mongputeni/
October 15 (TYO):
Changtongya Volleyball
Association ajanga November
19 &20, 2026 anogotem nung
3Buba Imonungba Memorial
Nagaland Open Volleyball
Trophy ayongzüka lir.

Iba asayamung nung
Nagaland nung alir Naga nunger
ajaki shilem agitettsü. Iba
asayamung nung takoker nem

senpak 90,000, tanabuba jenjang
senpak 50,000 aser semi-final
tashi asayar nem senpak 15,000
agütsütsü. Iba den ano nüja
senpet best spiker, best setter
aser player of tournament
agütsütsü. Takok angur ajak
nem senpak 5,000 agütsütsü.

Iba asayamung ya Public
Ground, Changtongya Town
nung asayatsü aser shilem
aginertemi November 17, 2026

Takasanen aser Songmo nati State Red Run 4.0 kokogo

Mongputeni/October 15,
2026 (Agencies): India
nunger wrestler Vishvajit
Ramchandra-i U23 World
Championships nung otsü tasen
yanglua pa ya Greco-Roman
discipline nung silver medal ka
anguba mezüngbuba asayar
kümogo.

Tebur 55kg final nung
toktepba mapang pai Georgia
nunger asayar Koba Karumidze
13-12 agi tera agi dang menoki
liasü.

U23 World Championships
nung anaben tashi bronze medal
ngua aliba asayar yagi
Mongolbarnü semifinal akokba
sülen pa ya iba asayamung nung
India nunger Greco-Roman
asayartem rongnungi final
atongba mezüngbuba asayar
kümer liasü.

Silver medal ya mangu
tsüngda India nunger Greco-
Roman wrestler tem rongnungi
pa kijai U23 Worlds nung medal
ana ngur liasü.

More iba asayamung nung
mezüngbuba asaya Mexico
nunger asayar Isaac Marin
Mata den asaya, koba pai kanga
meranga asayar 10-8 agi koka
liasü. Iba sülen pa quarterfinals

nung Iran nunger asayar
reigning U20 world champion
Armin Shamsipour den asaya,
koba pai 8-1 agi koka liasü.

Iba sülen semifinal nung
India nunger asayar yagi Russia
nunger asayar Malik Gigiev 6-
4 agi koka liasü.

Final atongba sülen More ya
India nunger Greco-Roman
wrestler tem rongnungi U23
World Championships nung gold
medal anguba mezüngbuba
asayar akümtsü maongka liasü.
Ajisüaka Karumidze-i pa
nokdang, shibai semifinal nung
Kyrgyzstan nunger asayar
Barsbek Asankozhoev koka
liasü.

Asayamung metenzük
tsüngda India nunger
asayartemi tetsükdaktsü tuluka
ajangshia liasü, kechiyong Las
Vegas nung 2026 U23 World
Wrestling Championships nung
asayatsü atema  Greco-Roman
U23 wrestlers teku aser tetsür
asayartem nem visa magütsüi
liasü. Wrestlers tem ya U-20
asayartem aser parnok full-time
mapa mali ta shia visa magütsü.

Wrestling Federation of India
(WFI) chief Sanjay Singh-i iba
telemtetba agiba ya aitsüogo.

tashi nung senpak 5,000 agi
tenüng züluoktsü metetdaktsür.
Entry form Classmate
Changtongya Town aser Balaka
Yokya, Mokokchung nung
angutsü.

Iba dak sendakba nung
asüngdangyatsü asoshi item
number; 9862652775 &
9101618429 nung
t o n g t e p r a t e p t s ü
metetdaktsüogo.

Mongputeni/October 15,
2026 (Agencies): India T20I
captain Shreyas Iyer jenjang
asem tejakdangi tua ICC T20
International rankings nung
pezübuba-i tuogo, koba pa
indang career nung tang tashi
nung rank tajungtiba asütsü.
West Indies den T20
asayamung kanga junga
tenzükba sülen tang pa jenjang
junga kümogo.

Lucknow nung asayaba
mapang Iyer-i pa indang career
nung mezüngbuba T20I century
yanglua liasü. Pa pezübubai
atuba tetezü tang top four nung
India nunger asayar asem
kümogo. Ishan Kishan maneni
temaba jenjang nung lir aser
Abhishek Sharma tanabuba
jenjang nung lir. Pakistan
captain Sahibzada Farhan
parnok yongtsü nung tasembuba
jenjang nung lir.

Batter tem rongnung Sri
Lanka nunger asayar Kusal
Mendis jenjang asem
tejakdangi tua 23buba tongogo
aser West Indies nunger asayar
Sherfane Rutherford-a 24buba
nung lir. India nunger asayar
Sanju Samson-a jenjang pezü
tejakdangi tua tang 27buba
nung lir.

Pakistan nunger lanur asayar

Maaz Sadaqat top 100 tema
nung aliba tang 45buba
tongtetogo. Pai Sri Lanka den
kanga junga asaya liasü.

West Indies nunger all-
rounder Roston Chase-a T20I
rankings nung tejakdangi tuogo.
Pa bowler tem rongnung
23buba nung lir aser all-rounder
tem rongnung tasembuba
jenjang nung lir.

T20I bowling rankings nung
Pakistan nunger asayar Salman
Mirza jenjang teku tejakdangi
tua 14buba nung lir aser Saim
Ayub-a 54buba tongtetogo.

Test rankings nung India
nunger asayar Ravindra Jadeja
all-rounders tem rongnung
temaba jenjang nung lir.

Australia-i South Africa den
mezüngbuba Test asaya akokba
sülen asayar aika ICC Test
rankings nung jenjang junga
kümogo.

Renshaw shibai
mezüngbuba innings nung run
190 aser tanabuba innings nung
run 82 yanglua liasü, pa top 100
tema nung aliba tang 49buba
tongtetogo.

Marnus Labuschagne-a
jenjang pezü tejakdangi tua tang
34buba nung lir. South Africa
opener Aiden Markram-a top
10-i iogo.

ICC T20I batting rankings: Iyer pezübubai tuogo

U23 Wrestling C'ship:
Vishvajit-i silver medal angu

